
Marilah kita bersama-sama meningkatkan ketakwaan kepada Allah Subhanahu wa-
Ta’ala dengan melaksanakan segala perintah dan meninggalkan segala larangan-Nya.

Mudah-mudahan kita diberkati Allah Subhanahu wa-Ta’ala di dunia dan akhirat.

Sidang Jumaat sekalian,

Khutbah hari ini bertajuk“Membangun Keperibadian Karamah Insaniah”,
sempena Hari Guru yang disambut padasetiap tahun. Guru dan orang berilmu adalah
penyambung risalah Rasulullah Sallallahu Alaihi Wasallam yang diangkat martabatnya
oleh Allah Taala sebagaimana firman-Nya dalam surah al-Mujadalah ayat 11:

Yang Bermaksud: “Allah meninggikan darjat orang yang beriman di antara kamu, dan
orang yang diberi ilmu pengetahuan ugama (dari kalangan kamu) - beberapa darjat.
Dan (ingatlah), Allah Maha Mendalam PengetahuanNya tentang apa yang kamu
lakukan”

Guru bukan hanya sekadar menyampai ilmu, malah merupakan arkitek
pembangunan ummah, dalam membentuk akhlak dan sahsiah manusia.Guru jugaindividu
yang tidak pernah lelah berkorban demi masa depan generasi akan datang. Marilah kita

merenungi sabda Nabi Sallallahu Alaihi Wasallam dalam hadis riwayat Imam Ahmad:

Yang bermaksud: “Sesungguhnya tidak aku diutuskan, melainkan untuk

menyempurnakan kemuliaan akhlak.”

Sejak sebelum merdeka, pondok, madrasah dan sekolah menjadi institusi

pendidikan yang memainkan peranan besar dalam masyarakat kita. Ia bukan sahaja

tempat menimba ilmu, tetapi juga pusat pembentukan karakter berteraskan adab, akhlak,
dan integriti. Peranan ini diterajui oleh para murabbi atau guru yang ikhlas dan penuh
dedikasi, mereka menggilap potensi anak-anak bangsa menjadi insan berkualiti yang

berakhlak mulia.

Namun, kita perlu sedar bahawa tanggungjawab mendidik bukan hanya terletak di
bahu guru, bahkan setiap daripada kita, sama ada ibu bapa, ahli masyarakat, atau
pemimpin mempunyai peranan penting dalam menyokong pendidikan dan pembentukan
generasi bertamadun. Anak adalah amanah Allah kepada kita. Maka, marilah kita
bersama-sama memastikan bahawa persekitaran mereka dipenuhi dengan nilai murni

yang akan membentuk insan berkarakter mulia.

Sidang Jumaat sekalian,

Seiring dengan perkembangan zaman, adab dan akhlak generasi muda kini juga
semakin diuji. Kehidupan yang semakin terbuka, kemajuan teknologi internet, pengaruh
media sosial, dan gaya hidup moden telah mengubah cara berfikir serta cara generasi
muda berinteraksi sesama mereka. Perubahan ini turut memberi kesan kepada cara
bercakap, cara menghormati guru, dan cara berkomunikasi di dalam serta di luar sekolah.
Keadaan ini menjadi satu cabaran kepada guru untuk mempertingkatkan pengetahuan dan
kemahiran dalam menyeimbangkan pengaruh positif dan negatif teknologi agar generasi

muda dapat memanfaatkan ilmu secara beradab dan berakhlak mulia.




Dalam tradisi keilmuan Islam, terdapat satu ungkapan yang mengatakan: "Adab
dahulu, kemudian ilmu." Ini menunjukkan betapa pentingnya adab sebelum seseorang itu

mencapai ilmu yang tinggi. Imam Hasan al-Basri Radiallahu anhu pernah berkata:

Yang bermaksud: “Sesiapa yang tiada adab pada dirinya maka dia tidak akan
mendapat ilmu. Sesiapa tiada sabar pada dirinya maka tidak (sempurna) agamanya dan

sesiapa tidak warak maka tidak ada kedudukan untuknya”.

Realitinya hari ini, profesion perguruan tidak hanya berdepan dengan cabaran adab
dan akhlak murid, tetapi turut menjadi tumpuan bagi ibu bapa dan masyarakat umum.
Walaupun profesion ini sangat mulia di sisi agama, ia sentiasa diuji dan menjadi bahan
perbualan, terutamanya di media sosial. Saban tahun, pelbagai isu dibangkitkan di
mediasosial melibatkan profesion perguruan dan secara tidak langsung mengundang

reaksi negatif dalam kalangan masyarakat.

Sidang Jumaat dikasihi,

Sedarlah, perkara yang disebut tadi boleh membawa kesan buruk kepada akhlak
dan cara berfikir generasi akan datang. Ini kerana, menghormati guru sebenarnya
melambangkan penghormatan masyarakat kepada ilmu. Jika masyarakat hilang rasa
hormat kepada guru, nilai ilmu dan kepentingan pendidikan juga akan semakin pudar

dalam kehidupan kita.




Sebagaimana sabda Rasulullah Sallallahu Alaihi Wasallam dalam hadis riwayat

Imam Ahmad:

Yang bermaksud: “Bukanlah dalam kalangan umatku mereka yang tidak memuliakan
orang yang lebih tua dalam kalangan kami, mereka yang tidak menyayangi anak-anak
kecil dalam kalangan kami dan mereka yang tidak memberikan hak kepada orang alim

dalam kalangan kami.”

Kepada para guru yang dihormati, teruskan usaha anda mendidik anak bangsa
dengan penuh dedikasi. Jangan mudah berputus asa walaupun berdepan dengan pelbagai
cabaran. Ingatlah, membimbing dan mendidik seseorang dengan ilmu dan akhlak yang
baik adalah satu amalan mulia yang akan diberikan ganjaran oleh Allah Taala, bukan

hanya di dunia tetapi juga di akhirat kelak.

Sidang Jumaat sekalian,

Mengakhiri khutbah pada hari yang mulia ini, khatib ingin menyampaikan

beberapa pesanan:

Pertama: Kita semua perlu sedar bahawa profesion guru adalah tugas yang sangat mulia
di sisi agama. Oleh itu, masyarakat perlu mengangkat profesion ini di tempat yang

selayaknya.




Kedua: Masalah adab dan akhlak dalam kalangan murid perlu diselesaikan secara
bersama. Ibu bapa memainkan peranan penting dengan mengajar adab sejak kecil di
rumah, sementara guru akan meneruskan tugas tersebut di sekolah melalui bimbingan,

teguran, dan disiplin.

Ketiga: Guru perlu menghayati peranan sebagai pembimbing dalam mendidik anak
bangsa, sambil terus menambah ilmu dan kemahiran agar seiring dengan perubahan

zaman.

Sempena sambutan Hari Guru tahun 2025 ini, marilah kita mendoakan
kesejahteraan semua guru, sama ada yang masih hidup atau telah meninggal dunia.
Semoga ilmu dan didikan mereka menjadi pahala jariah, dan kehidupan mereka sentiasa

dirahmati Allah Taala serta dipermudahkan urusan di dunia dan di akhirat.

